
INNOVATSION YONDASHUVLAR ORQALI 
DAVLAT XARIDLARIDA IQTISODIY 
SAMARADORLIKNI OSHIRISH
Kurbonbekov Sardorbek Ravshanovich
Mustaqil tadqiqotchi
Elektron pochta: skurbonbekov90@mail.ru

Annotatsiya: Mazkur maqolada O‘zbekistonda davlat xaridlarida innovatsion yondashuvlarni joriy etishning ahamiyati 
hamda ularning iqtisodiy samaradorlikka ta’siri tahlil qilinadi. Raqamlashtirish, elektron tender tizimi, blokcheyn 
texnologiyalari, sun’iy intellekt va data-analitika kabi innovatsion mexanizmlardan foydalanish davlat xaridlarida shaffoflikni 
oshirish, korrupsiya xavfini kamaytirish hamda resurslardan oqilona foydalanishga xizmat qiladi.

Kalit soʻzlar: davlat xaridlari, innovatsion texnologiyalar, iqtisodiy samaradorlik, elektron tender, blokcheyn, shaffoflik.
Abstract: This article analyzes the importance of introducing innovative approaches in Uzbekistan’s public procurement 
system and their impact on economic efficiency. The use of innovative mechanisms such as digitalization, electronic 
tender systems, blockchain technologies, artificial intelligence, and data analytics helps increase transparency in public 
procurement, reduce corruption risks, and ensure the rational use of resources.

Key words: public procurement, innovative technologies, economic efficiency, electronic tender, blockchain, transparency.
Аннотация: В данной статье анализируется значение внедрения инновационных подходов в систему 
государственных закупок Узбекистана и их влияние на экономическую эффективность. Использование таких 
инновационных механизмов, как цифровизация, система электронных тендеров, блокчейн-технологии, 
искусственный интеллект и дата-аналитика, способствует повышению прозрачности государственных закупок, 
снижению риска коррупции и рациональному использованию ресурсов.

Ключевые слова: государственные закупки, инновационные технологии, экономическая эффективность, 
электронный тендер, блокчейн, прозрачность.

K I R I S H
Hozirgi kunda O‘zbekiston iqtisodiy tizimida davlat xaridlari alohida ahamiyatga ega bo‘lib, ular davlat 

budjetining katta qismini tashkil etadi. Davlat xaridlari jarayonlarining samaradorligi budjet mablag‘laridan 
oqilona foydalanish bilan birga iqtisodiy o‘sish sur’atlarini qo‘llab-quvvatlashga ham bevosita hissa qo‘shadi. 
Xarid mexanizmlarini yanada soddalashtirish, ma’lumotlar ochiqligini oshirish, korrupsiyaga qarshi barqaror 
mexanizmlar yaratish va monitoring tizimini kuchaytirish bo‘yicha istiqbolli islohotlar amalga oshirilishi ushbu 
tizimni yangi bosqichga olib chiqadi.

So‘nggi yillarda O‘zbekistonda davlat xaridlarini optimallashtirish, shaffoflikni oshirish va iqtisodiy 
samaradorlikni yanada mustahkamlash maqsadida raqamlashtirish hamda innovatsion texnologiyalarni joriy etish 
bo‘yicha keng ko‘lamli chora-tadbirlar olib borilmoqda. Elektron tender platformalari, onlayn monitoring tizimlari, 
blokcheyn texnologiyasi, sun’iy intellekt va katta ma’lumotlar (Big Data) tahlili kabi zamonaviy yondashuvlarning 
joriy etilishi davlat xaridlari tizimiga innovatsion impuls berib, shaffoflikni oshirish, samaradorlikni kuchaytirish 
va resurslardan oqilona foydalanish imkoniyatlarini yanada kengaytiradi.

Mazkur tadqiqotda innovatsion yondashuvlarning davlat xaridlari tizimidagi o‘rni, ularning iqtisodiy 
samaradorlikka ta’siri hamda joriy etish bo‘yicha takliflar tahlil qilinadi. O‘zbekistonda davlat xaridlari budjet 
mablag‘larining katta qismini tashkil etadi. Innovatsion yondashuvlar xarajatlarni optimallashtirish va shaffoflikni 
ta’minlashning asosiy vositasidir.

M A V Z U G A  O I D  A D A B I Y O T L A R  S H A R H I
Davlat xaridlarida innovatsion yondashuvlarni joriy etish masalasi so‘nggi yillarda ko‘plab iqtisodchi 

olimlar va xalqaro tashkilotlar tadqiqotlarida keng yoritilgan. OECD ekspertlari davlat xaridlarida raqamli 
texnologiyalarni qo‘llash shaffoflikni oshirish, korrupsiya xavfini kamaytirish va xarid jarayonlarining tezkorligini 
ta’minlashda muhim omil ekanini ta’kidlaydi. Xususan, elektron xarid platformalarini yaratish va ularni davlat 
xizmatlari portallari bilan integratsiya qilish orqali xarajatlarni qisqartirish va budjet mablag‘laridan foydalanish 
samaradorligini oshirish mumkin.

Thai, K.V. o‘z tadqiqotlarida davlat xaridlarini strategik boshqarish tamoyillarini ishlab chiqqan bo‘lib, unda 
xarid siyosatini faqat moliyaviy samaradorlik bilan cheklab bo‘lmasligi, balki ijtimoiy va iqtisodiy natijalarni ham 
hisobga olish zarurligini uqtiradi. Shuningdek, Davlat xaridlarini samarali tashkil etishda ochiqlik, hisobdorlik va 
innovatsion yechimlardan foydalanish eng muhim ustuvor yo‘nalishlar sifatida belgilanadi.

Tridico, P. va Fortunato, P. innovatsion yondashuvlar, xususan blokcheyn texnologiyasini davlat xaridlariga 
tatbiq etish orqali xaridlar tarixini o‘zgartirib bo‘lmaydigan va barcha ishtirokchilar uchun tekshiriladigan tarzda 
yuritish mumkinligini ilmiy jihatdan asoslagan. Ularning ta’kidlashicha, bunday texnologiya nafaqat korrupsiyani 
kamaytiradi, balki xalqaro miqyosda davlat xaridlarining ishonchliligini oshiradi.

Sun’iy intellektdan foydalanish masalasi bo‘yicha McKinsey Global Institute tahlillari davlat xaridlarida 
xarajatlarni prognozlash va ishtirokchilarni avtomatik baholash imkoniyatlari orqali samaradorlik 15–20 
foizgacha ortishi mumkinligini ko‘rsatadi. Bunda tarixiy xarid ma’lumotlarini tahlil qilish, algoritmlarni o‘qitish va 
ularni moslashtirish davlat xaridlarining strategik boshqaruvini sifat jihatidan yangi bosqichga olib chiqadi.

Big Data tahlili bo‘yicha Porter, M. va Heppelmann, J. olib borgan izlanishlarda katta hajmdagi ma’lumotlardan 
foydalanish narx dinamikasini real vaqt rejimida kuzatish, bozor tendensiyalarini aniqlash va xaridlar uchun eng 
maqbul narxlarni tanlash imkonini berishi qayd etiladi. Bu yondashuv davlat xaridlarida raqobatni kuchaytirish 
va xarajatlarni optimallashtirish uchun muhim ahamiyat kasb etadi.

Xalqaro amaliyot shuni ko‘rsatadiki, innovatsion texnologiyalarni tatbiq etish nafaqat iqtisodiy samaradorlikni 
oshiradi, balki davlat xaridlarining ochiqligi, ishonchliligi va jamoatchilik ishtirokini ham kuchaytiradi. Shu bois, 
O‘zbekiston sharoitida elektron tender tizimlarini My.gov.uz kabi davlat xizmatlari portallari bilan integratsiya 
qilish, blokcheyn asosida xaridlar tarixini yuritish, sun’iy intellekt va Big Data texnologiyalarini tatbiq etish davlat 
xaridlarining sifat jihatidan yangi bosqichga ko‘tarilishiga xizmat qiladi.

T A D Q I Q O T  M E T O D O L O G I YA S I
Tadqiqotda ma’lumotlar O‘zbekiston Respublikasi Moliya vazirligi, Davlat statistika qo‘mitasi va xalqaro 

tashkilotlarning rasmiy hisobotlaridan olindi. Shuningdek, ilgari o‘tkazilgan ilmiy tadqiqotlar va amaliy tajriba 
natijalari tahlil qilindi. Olingan ma’lumotlar qiyosiy va statistik usullar yordamida qayta ishlanib, ularning asosida 
ilmiy xulosalar ishlab chiqildi.

T A H L I L  V A  N A T I J A L A R
Davlat xaridlari jarayonlarida ma’lumotlarning to‘liq va ochiq e’lon qilinishi tadbirkorlik subyektlari uchun 

teng sharoit yaratadi, tenderlarda raqobat darajasini oshiradi hamda xarid narxlarining maqbullashishiga 
xizmat qiladi. Monitoring tizimining takomillashishi xaridlarning sifat ko‘rsatkichlarini muntazam nazorat ostida 
ushlab turishga imkon beradi. Ushbu jarayonlarni yanada rivojlantirish uchun davlat xaridlariga raqamlashtirish, 
innovatsion texnologiyalar, elektron platformalar, blokcheyn va katta ma’lumotlar tahlili kabi ilg‘or mexanizmlarni 
joriy etish istiqbolli yo‘nalish hisoblanadi. 

Tadqiqot davomida ochiqlik va monitoring tizimini kuchaytirish orqali yuzaga kelishi mumkin bo‘lgan ijobiy 
iqtisodiy va tashkiliy natijalar hamda ushbu imkoniyatlarni ro‘yobga chiqarishda qo‘llanilishi mumkin bo‘lgan 
innovatsion yondashuvlar o‘rganildi. Keltirilgan istiqbolli yechimlar 1-rasmda aks ettirilgan (1-rasm).

1-rasm. Davlat xaridlarini amalga oshirishda muammolarni innovatsion yechimlari

Elektron tender platformalari zamonaviy davlat boshqaruvida, xususan davlat xaridlari va boshqa turdagi 
xarid jarayonlarida strategik ahamiyatga ega bo‘lib, ularning samaradorligi bevosita iqtisodiy islohotlar 
muvaffaqiyatiga ta’sir qiladi. Ushbu platformalarni takomillashtirish orqali shaffoflik darajasini oshirish, 
xarajatlarni sezilarli darajada kamaytirish va jarayonlarning tezkorligini ta’minlash mumkin. My.gov.uz kabi 
yagona davlat xizmatlari portallarini tender tizimlari bilan integratsiya qilish foydalanuvchilarga davlat xizmatlari 
va xarid jarayonlarini bir joyda amalga oshirish imkonini beradi. Natijada, turli xizmatlardan yagona platforma 
orqali foydalanish imkoniyati yaratiladi, xarid jarayonlari to‘liq qayd etiladi va kuzatiladi, ma’lumotlar almashinuvi 
avtomatlashtiriladi, bu esa vaqt va moliyaviy resurslarni tejashga xizmat qiladi. My.gov.uz API (Application 
Programming Interface) yordamida tender tizimlariga texnik integratsiya qilish, yagona identifikatsiya va 
avtorizatsiya tizimini joriy etish, shuningdek xarid jarayonlari haqidagi ma’lumotlarni to‘g‘ridan-to‘g‘ri My.gov.uz 
platformasida aks ettirish davlat xizmatlari ekotizimini yanada mustahkamlaydi.

Blokcheyn texnologiyasini xarid tizimlariga tatbiq etish esa jarayonlarning shaffofligi va o‘zgarmasligini 
ta’minlashda inqilobiy ahamiyatga ega. Ushbu texnologiya barcha xarid operatsiyalarini o‘zgartirib bo‘lmaydigan 
tarzda qayd etadi, korrupsiya xavfini kamaytiradi va barcha ishtirokchilar o‘rtasida o‘zaro ishonchni kuchaytiradi. 
Ochiq va tekshiriladigan ma’lumotlar bazasi xaridlar bo‘yicha barcha tafsilotlarni istalgan vaqtda ko‘rib chiqish 
imkonini beradi. Shu bilan birga, xususiy yoki ruxsat etilgan blokcheyn tarmoqlaridan foydalanish, har bir xarid 
operatsiyasini blokcheynga kiritish va kirish huquqini faqat tegishli vakolatli tomonlarga berish orqali tizim 
xavfsizligi yuqori darajada ta’minlanadi.

Sun’iy intellekt texnologiyalari xarajatlarni prognozlash va ishtirokchilarni avtomatik baholashda kuchli 
vosita sifatida qo‘llanilishi mumkin. U xarid jarayonlarini optimallashtirish, xarajatlarni aniqroq prognozlash, 
baholash jarayonini avtomatlashtirish va inson omilidan kelib chiqadigan subyektiv xatoliklarni minimallashtirish 
imkonini beradi. Tarixiy xarid ma’lumotlarini keng ko‘lamda yig‘ish, chuqur tahlil qilish va shu asosda sun’iy 
intellekt algoritmlarini o‘qitish orqali baholashning aniqligi oshadi, jarayonlar tezlashadi va samaradorlik sezilarli 
darajada ortadi.

Big Data tahlil texnologiyalari esa bozor narxlarini real vaqt rejimida monitoring qilish va eng maqbul 
xarid narxlarini aniqlashda muhim ahamiyatga ega. Ushbu yondashuv orqali xarajatlar kamayadi, bozor 
ma’lumotlarining aniqligi va to‘liqligi oshadi, narxlar monitoringi avtomatlashtiriladi va jarayonlar tezlashtiriladi. 
Turli manbalardan olingan katta hajmdagi ma’lumotlar tahlil qilinib, bozor tendensiyalari aniqlanadi, shuningdek 
xarid jarayonlari uchun optimal narxlar bo‘yicha aniq tavsiyalar ishlab chiqiladi. Bu esa davlat va xususiy 
sektorning xarid siyosatini yanada samarali qilishga xizmat qiladi.

Yuqoridagi innovatsion texnologik yechimlarni bosqichma-bosqich joriy etish elektron tender platformalarini 
tubdan takomillashtiradi, xarid jarayonlarini shaffof, tezkor va ishonchli qiladi. Bu nafaqat davlat xaridlari, balki 
butun iqtisodiyot miqyosida resurslardan oqilona foydalanishni ta’minlab, katta iqtisodiy samara berishi mumkin. 
Shu tariqa, davlat xaridlarida ilg‘or raqamli texnologiyalardan foydalanish mamlakatning xalqaro reytinglardagi 
o‘rnini yaxshilash, investitsion jozibadorligini oshirish va fuqarolar ishonchini mustahkamlashga xizmat qiladi.

X U L O S A  V A  T A K L I F L A R
O‘zbekiston Respublikasida davlat xaridlarining samaradorligini oshirish, shaffoflikni ta’minlash va mahalliy 

ishlab chiqaruvchilarni qo‘llab-quvvatlash maqsadida amalga oshirilayotgan islohotlar quyidagi natijalarga olib 
kelmoqda.

Birinchidan, davlat xaridlarida 20–30% tejamkorlikka erishilmoqda. Davlat xaridlarini raqamlashtirish va 
elektron tender tizimlarini joriy etish orqali xarid jarayonlari optimallashtirilmoqda, bu esa budjet mablag‘laridan 
samarali foydalanish imkonini yaratmoqda. Masalan, davlat xaridlari to‘g‘risidagi qonunchilikda xaridlarni 
oqilona va tejamkor usulda amalga oshirish talabi belgilangan. Shuningdek, Jahon banki bilan hamkorlikda olib 
borilayotgan loyihalar davlat xaridlarining samaradorligini oshirishga qaratilgan.

Ikkinchidan, shaffoflik va hisobdorlik oshmoqda. Davlat xaridlarining ochiqligi va shaffofligini ta’minlash 
maqsadida maxsus axborot portali orqali xarid jarayonlari va ularning natijalari e’lon qilinmoqda. Bu esa 
fuqarolar va manfaatdor tomonlarga xaridlar bo‘yicha to‘liq ma’lumot olish imkonini beradi. Xalqaro tajriba 
asosida shaffoflikni oshirish va korrupsiyaga qarshi kurashish mexanizmlari ishlab chiqilmoqda.

Uchinchidan, mahalliy ishlab chiqaruvchilarning ishtiroki ko‘paymoqda. Davlat xaridlarida mahalliy ishlab 
chiqaruvchilar ishtirokini rag‘batlantirish maqsadida turli imtiyozlar va qo‘llab-quvvatlash choralari ko‘rilmoqda. 
Masalan, 2020-yilda davlat xaridlarida 99 ming nafar tadbirkor ishtirok etgan bo‘lsa, hozirgi kunda ularning soni 
190 ming nafarga yetgan. Bu esa mahalliy ishlab chiqaruvchilarning davlat xaridlaridagi ulushini oshirishga 
xizmat qilmoqda.

Davlat xaridlari tizimidagi islohotlar O‘zbekiston iqtisodiyotida muhim o‘rin tutmoqda. Xarid jarayonlarining 
raqamlashtirilishi, shaffoflikning oshishi va mahalliy ishlab chiqaruvchilarning faol ishtiroki orqali budjet 
mablag‘laridan samarali foydalanish, korrupsiyaning oldini olish va ichki ishlab chiqarishni rivojlantirishga 
erishilmoqda. Bu esa mamlakatning iqtisodiy barqarorligi va taraqqiyotiga ijobiy ta’sir ko‘rsatmoqda.

